Legebiltzarreko Erregelamenduko 114.1 artikuluan ezarritakoa betez, agindu dut Nafarroako Parlamentuko Aldizkari Ofizialean argitara dadin Amaya Zarranz Errea andreak Zangozako San Salvador elizari buruz​ egindako galderaren erantzuna, Foru Diputazioak emana. Galdera argitaratu zen 2013ko ekainaren 10eko 63. Nafarroako Parlamentuko Aldizkari Ofizialean.

Iruñean, 2013ko uztailaren 3an

Lehendakaria: Alberto Catalán Higueras

ERANTZUNA

Nafarroako Parlamentuko Parlamentu-talde Popularrari atxikitako foru parlamentari Amaya Zarranz Errea andreak idatziz erantzuteko galdera egin du Zangozako San Salbatore elizaren planoei buruz (PES-00091). Hauxe erantzun dio Nafarroako Gobernuko bigarren lehendakariorde, eledun eta Kultura, Turismo eta Erakunde Harremanetako kontseilariak:

Zangozako San Salbatore eliza interes kulturaleko ondasun deklaratuta dago (apirilaren 9ko 86/2001 Foru Dekretua). Eraikina Zangozako Santa Maria parrokiaren menpe dago. Orain dela hamabost urte inguru ez du kulturik –ordura arte ere, noizbehinka izaten zuen?, zeren eta koruko bobedak, sarbideko atearen ondoan dagoenak, eman egin baitu, nabeko hormak zabaltzearen ondorioz, eta oso arrailduta baitago.

Eraikinaren planorik ez dago. Orain dela hogeita hamar urte, nabeko estalkia aldatu zen, eta 1998an dorreko estalkia konpondu zen. Orduan, dorreko estalkiaren planoak egin ziren. Horrezaz gainera, ez dago beste planorik, paperean orain dela hogei urte inguru marraztutako planta bat ez bada.

Horrenbestez, elizaren altxaera oso bat behar da, ordenagailuz egina. Lehenik, monumentuari buruzko dokumentazio osoa izateko, daukan garrantzi historiko eta artistikoa dela eta. Bigarrenik, alboetako hormen eta nabeko nahiz koruko bobeden egiturazko deformazioak ebaluatzeko, eta zein konponketa egin daitezkeen aztertzeko. Hirugarrenik, hormetako pinturen egoera eta haien balizko zaharberritzea aztertzeko.

Planoen altxaera hori 2013-2006 aldiko Nafarroako kultur ondarearen urte anitzeko planeko 2.8 ekintzan aurreikusitakoen artean dago.

Nafarroako Gobernuak 2013ko apirilaren 17ko erabakiaren bidez baimena eman ondoren, ekainaren 16ko 205/2013 Ebazpenaren bidez baimena eman da Zangozako San Salbatore elizako planoen altxaerarako laguntza teknikoa kontratatzeko, 48.700,08 euroko aurrekontuarekin, eta José Joaquín Garraldari adjudikatu zaio, 44.830 euroan.

Baliabide berekirik ez zegoela eta, kontratazioa Kontratu Publikoei buruzko ekainaren 9ko 6/2006 Foru Legeko 50.1.c) eta 70. artikuluetan jasotako prozedura negoziatuaren bidez egin da, Europar Batasunean publizitaterik egin gabe, 73.3.d) artikuluan jasotakoaren arabera. Izan ere, aurrekontua, BEZik gabe, 90.000 eurotik beherakoa da. Adjudikaziorako irizpide bakarra eskainitako prezioa izan da, 51.1.a) artikuluan ezarritakoaren arabera.

2013ko apirilaren 19an, hiru arkitektori eskatu zitzaien eskaintza egiteko: Aitor Ramírez Rico, José Joaquín Garralda Guillem eta Laura Elvira Tejedor..

Hona egindako eskaintzak:

Aitor Ramírez Rico
47.969,57 euro

José Joaquín Garralda Guillem
44.830,00 euro

Laura Elvira Tejedor
47.726,00 euro

Horrenbestez, lanak ekonomikoki aldekoena zen eskaintzari adjudikatu zitzaizkion.

Exekuzio epea zortzi hilabetekoa da.

Planoen altxaera aldez aurreko baldintza bat da gero obra-proiektuak egiteko, eta Zangozako San Salbatore eliza da aipatutako urte anitzeko planean jarduteko aurreikusitako erakinetako bat. Hori, halere, ez da eragozpena plan horretako 4.1.5.2. ekintzan finkatutako hautapen- eta lehenespen-irizpideak aplikatzeko.

Hori guztia jakinarazten dizut Nafarroako Parlamentuko Erregelamenduaren 194. artikulua betez.

Iruñean, 2013ko ekainean

